
Muassis: “SCIENCEPROBLEMS TEAM” 

masʼuliyati cheklangan jamiyati 

 

Tahririyat manzili: 

100070. Toshkent shahri, Yakkasaroy 

tumani, Kichik Beshyogʻoch koʻchasi, 

70/10-uy. Elektron manzil: 

scienceproblems.uz@gmail.com 

Bogʻlanish uchun telefon: 

(99) 602-09-84 (telegram). 

mailto:scienceproblems.uz@gmail.com

Kirish. Immersiv oʻqitish — bu sunʼiy (modelga asoslangan) yaratiladigan usul boʻlib, u 

oʻquvchilarga oʻquv jarayoniga toʻliq shoʻngʻish va chalgʻituvchi omillardan xalos boʻlish 

imkonini beradi. Bu uslub nafaqat diqqatni jamlashga yordam beradi, balki oʻquv jarayonidagi 

zerikarli monotonlikni yoʻq qiladi, diqqatni jalb qiluvchi vizual effektlar orqali darsni qiziqarli 

qiladi. 

Immersiv oʻqitish oʻquvchilarning darsga boʻlgan qiziqishini oshiradi, bu esa oʻquv 

jarayonini samaraliroq va qadrli qiladi. Ushbu uslub murakkab va mavhum holatlarni hayotga 

tatbiq etib, oʻquvchilar uchun interaktiv tajriba yaratadi. Immersiv oʻqitish oʻquvchilarga oʻz 

natijalarini boshqarishga imkon beradi, bu esa ularning real tajriba asosidagi xavfsiz oʻquv 

muhitida oʻqishlariga xizmat qiladi. Ularning motivatsiyasini oshiradi, chunki ular oʻzlari 

ishtirok etayotgan virtual dunyoda faol boʻlishadi. Bu oʻquv muhitining interaktivligi, ham 

virtual, ham jismoniy tarzda oʻquvchilarga ilhom baxsh etadi.  

Adabiyot va rassomlik sanʼati paydo boʻlgan ilk davrlardan boshlab immersiv idrok 

etishning muayyan darajalari kuzatilgan. Asarning muvaffaqiyati koʻp jihatdan aynan shu idrok 

chuqurligi bilan belgilanadi. Psixologiya fanining oʻrganish obyekti — inson ongining subyektiv, 

obyektiv va modellashtirilgan reallikni qanday ajratishini tushunish — hali toʻliq javob 

topmagan masala boʻlib qolmoqda. Ushbu fenomen tarixi inson atrof-muhitini tasvirlashga 

birinchi urinilgan rasm, musiqa va boshqa usullar bilan boshlanadi. Bunday idrok har kimda bir 

xil boʻlmagan — kimdadir kuchliroq, kimdadir zaifroq taʼsir koʻrsatgan [1]. 

Adabiyotlar tahlili va metodologiya. Immersevlik madaniyatga, asosan Gʻarbda, keng 

joriy etilganiga koʻplab misollar mavjud. Masalan, London shahridagi “Secret Cinema” (“Maxfiy 

kino”) loyihasi odamlarni virtual haqiqatga shoʻngʻishga chorlaydi va haqiqiy hamda virtual 

olam oʻrtasidagi chegaralarni yoʻq qiladi. Nyu-Yorkdagi “Sleep No More” (“Endi uyqu yoʻq”) esa 

— bu immersiv teatr boʻlib, tomoshabinlar vaqtincha modellashtirilgan reallikka shoʻngʻish 

uchun tashrif buyuradilar. Rossiyada ham teatr ushbu tendensiyani bir necha yildan keyin 

qabul qildi. “Qora Rus” (Black Russian) immersiv musiqali namoyishi 2016-yil 15–18-sentabr 

kunlari ilk bor namoyish etilgan boʻlib, teatrlashtirilgan sanʼatga yangicha yoʻnalish olib kirdi. 

Moskva shahrida quyidagi immersiv spektakllarni koʻrish mumkin: “Morfeus”, “Qaytganlar”, 

“Noaniq taʼsirlar”, “Rus ertaklari”, “Sening oʻying”, “Moskva 2048” va boshqalar [2]. 

Zamonaviy texnologik yechimlar atrof-muhitning ichki idrokini faollashtirish imkonini 

beradi, bu esa amalga oshirilayotgan jarayonga hissiy kirishish, ishtirok tuygʻusini hosil qilish 

imkonini yaratadi. Immersevlik effekti kino, teatr, rassomlik va koʻngilochar sanoatda faol 

qoʻllanilmoqda. Ongni virtuallashtirish tafakkur jarayonlarini faollashtirishga yordam beradi 

va idrokning oʻtkirligiga taʼsir qiladi. Immersev idrok psixologik jihatdan ham alohida qiziqish 

uygʻotadi. Virtual muhit bilan oʻzaro aloqada boʻlishda hozirlik hissi, yaʼni u yerda haqiqiy 

ishtirokda boʻlayotgandek his qilish inson kechinmalarining muhim qismidir. Bu his, texnologik 

tarzda yaratilgan sunʼiy muhit ekanini anglamasdan, virtual obyektlar bilan bevosita 

muloqotda boʻlishdek tuyuladi. Bu his ish samaradorligiga bevosita taʼsir qilmasa-da, virtual 

muhitdagi ish sifati va texnologik qaramliklarning shakllanishiga taʼsir koʻrsatishi mumkin. 

Muhokama. Immersiv oʻqitishda zamonaviy texnologiyalar (VR, AR, mobil qurilmalar) 

muhim ahamiyatga ega, tajribaviy oʻqitishda esa bunday talab yoʻq. Immersiv oʻqitish 

oʻquvchilarning fikrlash faoliyatini 100% ishga soladi. Har doim gamifikatsiya elementlari 

ishlatiladi (oʻyinli texnologiyalardan foydalangan holda oʻqitish). 

Immersiv oʻqitishda bir harakat bir nechta oʻquv sikllarini boshlab beradi, tajribaviyda 

esa bir nechta harakatlar bir siklni tashkil qiladi. Immersiv oʻqitishda qoʻllaniladigan 

texnologiyalar: 

Virtual haqiqat (VR) – Maxsus qurilmalar orqali haqiqiy muhit modellashtiriladi. 

Kengaytirilgan haqiqat (AR) – Haqiqiy muhitga raqamli elementlar qoʻshiladi. 

Aralash haqiqat (MR) – Virtual va haqiqiy obyektlar bir vaqtning oʻzida mavjud boʻlib, 

oʻzaro taʼsirlashadi. 

Uch oʻlchamli immersiv oʻqitish (3D) – 3D modellashtirish orqali chuqur oʻrganishga 

yordam beradi. 

Chalgʻituvchi omillar yoʻq – Oʻquvchilar diqqatini toʻliq darsga qaratadi. 

Maqsadli immersiya – Oʻquvchilar shunchalik jalb etiladiki, boshqa narsalarga vaqt 

qolmaydi. 

Emotsional bogʻlanish – Oʻquv muhiti oʻquvchilar bilan hissiy aloqani kuchaytiradi. 

Motivatsiyaning oshishi – Real muhitga asoslangan virtual mashgʻulotlar oʻquvchilarni 

faollashtiradi. 

Shaxsiylashtirilgan oʻqitish – Har bir oʻquvchi oʻz tezligida oʻrganadi, mashqlarni 

takrorlab mukammal oʻzlashtiradi [3]. 

Anʼanaviy yondashuvlarda grammatika oʻrganishga urgʻu beriladi, immersiv oʻqitishda 

esa tilni hayot tarzida oʻrganish koʻzda tutiladi. Bola xuddi shu til soʻzlashiladigan mamlakatda 

yashayotgandek boʻladi. Bu metod bolani bilingvga aylantirishda juda foydali, chunki til uning 

kundalik hayoti va taʼlim jarayonining bir qismiga aylanadi. Xorijiy adabiyotlarda “Immersive 

learning” (immersive teaching, immersive education) atamasi uchraydi. Bu taʼlim muhitida 

virtual olamlarning imkoniyatlarini oʻrganish va qoʻllashni anglatadi. Bunda oʻqituvchi roli 

oʻzgaradi — u koʻproq multimodal virtual muhitni loyihalash, shoʻngʻish ssenariylarini yaratish 

bilan shugʻullanadi. Soʻnggi yillarda immersivlik taʼlimda samarali va kuchli vosita sifatida tan 

olingan [4]. 

Natija. Immersiv yondashuv bilim olish strategiyasi hamda sunʼiy yaratilgan virtual 

muhitda taʼlim jarayoni ishtirokchilarining interaktiv muloqoti orqali shaxsni rivojlantirish va 

oʻzini oʻzi rivojlantirishga qaratilgan usullar majmuidir. Bu muhit tinglovchining sezgi 

kanallariga kompleks taʼsir koʻrsatadi. Immersivlik bilan chambarchas bogʻliq boʻlgan yana bir 

atama kognitiv nazorat atamasidir. Bu ongli idrokni boshqaruvchi metakognitiv funksiyalar 

tizimi boʻlib, ular vazifalarni maʼlum sharoitda hal qilish uchun maxsus kognitiv jarayonlarni 

sozlaydi. Misol uchun, kognitiv nazoratga diqqatni boshqarish, muhim stimul atributlarini 

ajratish, nozarur reaksiyalarni bostirish, bir nechta vazifani bir vaqtning oʻzida 

muvofiqlashtirish, xatolarni aniqlash va tuzatish, kognitiv jarayonlarni yakunlash kiradi. 

Shunday qilib, kognitiv nazorat jarayonlari kognitiv faoliyatni boshqarish mexanizmlaridir va 

ular modellashtirilgan reallikka shoʻngʻish tuygʻusining yuzaga kelishiga bevosita taʼsir qiladi 

[5]. 

Virtual reallik texnologiyalari bugungi kunda turli sohalarda faol qoʻllanilmoqda. Jahon 

boʻylab bu texnologiyalar taʼlimda ham allaqachon keng qoʻllanilib kelmoqda. Ayni paytda 

masofaviy taʼlimda qoʻllashga qaratilgan loyihalar ishlab chiqilmoqda. Bu ehtiyoj zamonaviy 

dunyoda tobora ortib borayotgan masofaviy taʼlimning ahamiyati bilan bogʻliq. Kengaytirilgan 

reallik (Augmented Reality) texnologiyasi ham tez surʼatlarda rivojlanmoqda — bu global 

axborot uzatish va qayta ishlash texnologiyalarining taraqqiyoti mahsulidir. Unda sunʼiy 

yaratilgan reallik haqiqiy dunyo maʼlumotlari bilan birlashtiriladi. Virtualizatsiya 

jarayonlarining jadal rivojlanishi ushbu hodisaning inson ongi va idrokiga taʼsirini chuqur 

oʻrganishni talab qilmoqda, ammo bu borada hali yetarlicha tadqiqotlar olib borilmagan. 

Immersiv yondashuv orqali oʻrgatiladigan asosiy koʻnikmalar: 

Gap tuzish; 

Soʻzlarni toʻgʻri talaffuz qilish; 

Savollarga javob berish va savol berish; 

Madaniy xususiyatlarni tushunish [2]. 

Immersiv yondashuv orqali bolalar sinonim boʻlib koʻrinadigan soʻzlar orasidagi nozik 

farqlarni tushunadi, kontekstga qarab toʻgʻri soʻzni tanlay oladi. Immersiv oʻqitish orqali 

oʻquvchilar muloqotga kirishadilar, bahs-munozaralar va rolli oʻyinlarda ishtirok etadilar. 

Immersiv metod oʻquvchilar tafakkurida bir nechta miya funksiyalarini faollashtiradi, bunda 

eʼtibor doimiy saqlanadi, dars aniq ssenariy asosida olib boriladi, texnologiyalar orqali 

emotsional javoblar yuzaga keladi, bu metod shaxsga yoʻnaltirilgan yondashuvga asoslanadi. 

Immersiv oʻqitish ham bolalar, ham kattalar uchun mos keladi. Bu metod muzokaralar 

olib borish, oʻzini tutish kabi koʻnikmalarni oʻrganishda ayni muddaodir. Shu sababli, immersiv 

metodni taklif qiluvchi onlayn maktablar raqobatchilardan bir qadam oldinda boʻladi. Ammo 

texnologiyalarni shunchaki “zamonaviy” degan nom bilan ishlatish notoʻgʻri. Immersiv oʻqitish 

resurslar talab qiladi, shuning uchun turli metodlarni birlashtirish maqsadga muvofiq. Bu turli 

yosh va qabul qilish uslubi boʻyicha farq qiluvchi auditoriyalarga moslashishga yordam beradi. 

Baʼzi murakkab qoidalarni tushuntirishda ona tilidan foydalanish mumkin, ammo asosiy eʼtibor 

oʻrganilayotgan tilga qaratiladi. Oʻquvchilar faqat qoidalarni tinglab qolmay, balki taqdimotlar 

tayyorlaydi, chiqishlar qiladi, loyiha ishlari olib boradi. Tajriba va bilimga ega ustozlar 

oʻquvchilarga qanday maqsadlar qoʻyish, qaysi metodikalarni tanlash va tayyor mahsulotni 

qanday ilgari surish haqida yoʻl-yoʻriq koʻrsatadi [3].  

Xulosa. Chet tillarini oʻrganish metodikalari doimiy rivojlanmoqda va har safar bizning 

til oʻrganish haqidagi tasavvurimizni oʻzgartirishga tayyor. Biroq, unutmaslik kerakki, har 

qanday yangi metodika anʼanaviy yondashuvni toʻldirishi, lekin uni almashtirmasligi kerak. Bu 

yondashuv eng yuqori samaradorlikka erishishga va oʻquvchilarning motivatsiyasini yuqori 

darajada saqlashga yordam beradi. Immersiv oʻqitish kelajak taʼlimining asosiy 

yoʻnalishlaridan biri boʻlishi mumkin va undan maksimal darajada foydalanish oʻquvchi-

talabalarning til oʻrganish boʻyicha qobiliyatlarini shakllantirishga xizmat qiladi. 

